
DAVID GUBB - ZOOLOGOA 

«Euli batetik erraza da gizakira iristea» 


Gaitz neurodegeneratiboak ikertzen ari da David Gubb, Biogune ikerketa zentroan; Drosophila melanogaster intsektua, frutaren eulia, erabiltzen du ikerketak egiteko. 

ZUBEROA ITURBURU - BILBO 

David Gubbek (Londres, 1952) Erresuma Batuan burutu zituen Zoologia ikasketak, Oxford eta Bristolgo unibertsitateetan. Biogune ikerketa zentroko taldeko Genomika Funtzionalaren Unitateko kidea da gaur egun. Drosophila melanogaster, frutaren eulia, erabiliz egin ohi diren ikerketetan maisua da. 

Drosophila melanogaster hiru zentimetroko eulia da, fruta galduaren inguruan agertu ohi dena. Zergatik da hain erabilia ikerketa laboratorioetan? 

Oso azkar hazten delako eta oso kromosoma gutxi dituelako. Gizakiok askoz gehiago dauzkagu. Horrek ez du esan nahi gene gehiago dugunik. Kromosomak gizakienak baino askoz handiagoak dira eta gene bakoitza non dagoen ikus daiteke. Funtsezkoa izan da. Euli horren genoma osoa sekuentziatuta daukagu. 
Zuk aspaldi ekin zenion euli hau erabiltzeari, zergatik? 
Beti ulertu nahi izan dut zomorroek nola funtzionatzen duten. Madrilen Garcia Bellido ikertzaileak funtsezko elementu batzuk publikatu ostean, ikerketa hasi nuen. Epitelium baten mailan, zelulen polaritatea kontrolatzen duten geneen azterketa egin genuen. Gizakiengan gene horien homologoak funtsezkoak dira hainbat minbiziren garapenerako. Gizakien geneen sekuentziazioaren ondoren, euli baten gene horretatik gizakienetara irits daitekeela ikusi dugu. Hori funtsezkoa da gizakiengan minbizia ikertzeko. Esperimentuak egiteko, biologia sinpleena duen zomorroa aukeratu dugu, prozesua ulertuko dugulako. Frutaren euliaren genomaren sekuentzia lortuta, gizakien gaixotasun genetikoen homologoak diren genen %70 esku artean ditugu. 

Pertsonen biologia ulertzeko, eulien biologia ikertu. Adituak ez garenontzat bitxia da. Genetikaren ikuspegi hertsian, hain berdinak al gara? 

Gizakia eraikitzea ez da konplikatuagoa. Euli batetik erraza da gizakira iristea. Arazoa eulia lortzea da. Geneak igualak dira. 

Beste zein animalia dira egokiak ikerkuntzarako? 

Caenor habditis elegans deritzon zizarea oso garrantzitsua izan da. Arratoiak ere erabiltzen dira, eta baita hazitako zelulak ere. Baina batzuetan ez dira oso eredu onak. Denborarekin, gauzak aldatu dira. Orain prozesuak sakon ulertuz, gaixotasun horiei aurre egiteko drogak bila daitezke. Jadanik, droga edo botika horien diseinua egiten hasiak dira; lorpen handiak izango ditugu. Prozesu biologikoak sakonki ulertu beharra dago, prozesu horietan ez baitago aldaketa handirik euli baten eta gizakiaren artean. Euliarengan ulertuz gero, seguruenik gizakiarengan ulertuko da. Euliarengan gaixotasun bat txertatuz gero, prozesu guztiaren bilakaera oso azkar eta kontrolatuta egin daiteke, hori da abantaila. 

Gaixotasun horietan zenbateraino baldintzatzen du genetikak? 

Alzheimerraren kasu gehienak puntualak dira, ez herentziaz jasoak. Baina horietako %5 bai, eta euliengan aurkitutako geneak funtsezkoak dira gaixotasuna ulertzeko. Gaixotasunen oinarri genetikoa dutenei laguntzeko ikertzen dugu, baina, oro har, gaixotasunok proteina toxikoen metaketak sortzen ditu eta horiek ere geldiarazteko botika lor daiteke. 

Nola azal daiteke zer gertatzen den gaitz horiek dituzten pertsonen garunetan? 

Garuneko zelulek, garuna osatu ondoren, ezin dezakete jarraitu birsortzen. Zelulok bizitza osoa iraun behar dute, ez odolean daudenak bezala, adibidez. Gorputza zahartuz doan heinean, zelula horientzako besteentzako baino okerrago da, besteek baino lehenago huts egingo dute. Une jakin batean, garuneko zelulak ezin dira birsortu, ezin dituzte proteinak deuseztatu eta horiek metatuz doaz. Hor sortzen da arazoa. 

Gaixotasunok ulertzeko giltzarrien bila zabiltzate edo horiek osatzeko gako bila? Zein fasetan zaudete? 

Gauza biak. Oro har, oinarrizko prozesuak ulertzen saiatzen gara, baina Alzheimerraren genotipoa azaltzen duten euliekin, adibidez, aste baten buruan hiltzen dira gaixotasunak jota. Beraz, babesteko substantzia kimikoak bila daitezke. Esaterako, euliak bi aldiz gehiago biziarazten dituen substantzia bat topatu dugu jadanik. Bizitza kalitatea, gainera, hobea da. 
Sendabidea oso urrun dago? 

Gauza bat euliaren gaixotasuna geldiarazten duen produktua lortzea da, eta beste gauza bat gizakiengan funtzionatzea. Baina gizakiek erabiltzeko eta gaixotasuna gerarazten duen antibiotiko bat aurkitu dugu. Beraz, antibiotikoak ez diren substantzia kimiko horren aldaerak bilatzen has daiteke. Baina urteak behar dira eraginkorrak izango diren jakiteko. 

Beraz, urte asko beharko da botika egokiak topatzeko? 

Ez, nire ustez aurki Alzheimerrarekin lagunduko duten produktuak aterako dira. Farmazia enpresa handiak produktu horien bila dabiltza ja, baina ez dute horretaz asko hitz egiten. Halere, harrituko nintzateke urte gutxi barru botika eraginkorrak lortuko ez balira. Baina ez naiz horretan aditua eta ezin ziurta dezaket. Gainera, nahi gabeko ondorioak ikertu beharko lirateke gero. Gero eta zailagoa da substantzia kimikoen lizentziak eskuratzea. 

